ҚАЛОВИНИ ТОПСАНГ…


Машҳур итальян ҳайкалтароши Микеланжело Флоренцияда яшар эди. Бир куни шаҳарга ажойиб бир оппоқ мармар бўлаги келтирилади ва шаҳар ҳокими Микеланжелога ана шу мармардан ҳайкал ясаш ҳақида буюртма беради. Ҳокимнинг фикрича, бу ишни бутун Италияда Микеланжелодан яхшироқ бажарадиган одам йўқ эди.

Ҳайкалтарош ҳайкални иложи борича гўзал қилиб яратиш учун икки йил вақт сарфлади. Ҳайкал тайёр бўлгач, у ўрнатилган майдончага кўплаб одамлар йиғилишибди. Ҳамма шаҳар ҳокимининг келиши муштоқлик билан кутар эди. Ва ниҳоят, шаҳарнинг кўзга кўринган зодагонлари ҳамроҳлигида ҳоким етиб келибди. Ҳокимнинг вақти чоғ эди, унинг юзидаги табассумни кўриб халойиқ аввалига унга ҳайкал ёқибди, деб ўйлабди. Бироқ, йиғилганларни ҳайратга солиб, ҳоким «ҳайкалнинг бурни ҳаддан ташқари узун бўлиб кетибди», деб уни мутлақо ёқтирмаганлигини эълон қилибди. 

«Бурунни калтароқ қилишнинг иложи борми?» деб сўрабди ҳоким Микеланжелодан. Саволни эшитганлар «ҳозир ҳайкалтарошнинг жаҳли чиқади», деб ўйлабди. Аммо, Микеланжело совуққонлик билан «буруннинг шаклини ўзгартиришни хаёлимга ҳам келтирмайман» дебди. 

Кейин эса, ҳоким бошқа ёққа қараб турган пайтда Микеланжело мармарнинг ишланиши натижасида ҳосил бўлган қумдан бир сиқимини олиб, ҳайкалга қараб юрибди. Ҳокимга орқаси билан туриб олиб, ўзини худди ҳайкалнинг бурнини қисқартириш устида ишлаётгандек қилиб кўрсатибди ва қўлидаги мармар қумини секин-аста ерга ташлай бошлабди. Ҳоким ҳам «ҳайкалтарош мен айтган гапни бажаряпти» деб ўйлабди. Микеланжело ишни тугатгач ҳоким фахр билан «Ана энди ҳайкал ҳақиқатан ҳам чиройли бўлди» дебди. Ҳайкалтарош ишлаётган пайт жим турган халойиқ эса ҳайкалнинг бурни қандай бўлган бўлса, ўшандай қолганлигини фаҳмлаб, хурсандчиликдан роса қийқиришибди. 

«Довуд» деб номланган ўша ҳайкал Микеланжелонинг шоҳ асарларидан бири ҳисобланади. 

